
QUYONLAR PASTERELLYOZI EPIZOOTOLOGIYASI VA DIAGNOSTIKASI 
(Adabiyot ma’lumotlari analizi) 

 
Pulotov F.S., Madetova N.M. 

Samarqand davlat veterinariya meditsinasi, chorvachilik va biotexnologiyalar universiteti  
Nukus filiali 

 
Kirish. Quyon go’shti kimyoviy tarkibi va ozuqaviy qiymati bo’yicha zarur parxezbop 

oziq-ovqat mahsulotlaridan biri hisoblanadi. Yurtimizda quyonchilikni rivojlantirishga bo’lgan 
e’tibor davlat darajasiga ko’tarilgan bo’lib, bu e’tibor bir qancha qonun hujjatlari bilan 
mustahkamlab qo’yilgan.  Jumladan ‘‘O’zbekiston Respublikasida chorvachilik sohasi va uning 
tarmoqlarini rivojlantirish bo’yicha 2022-2026-yillarga mo’ljallangan dasturni tasdiqlash 
to’g’risida’’gi PQ-120-sonli qarorida quyonchilik tarmog’ini rivojlantirishga bag’ishlangan 
alohida ustuvor yo’nalish belgilab qo’yildi.  O’zbekiston Respublikasi Vazirlar Mahkamasining 
18-yanvar 2022-yil 29-son “Respublikada quyonchilik sohasini yanada rivojlantirish va qo’llab 
quvvatlashga doir qo’shimcha chora-tadbirlar to’g’risida”gi qaroriga binoan tizimli tadbirlar 
yo’lga qo’yilgan. 

Jumladan, quyonchilik fermer xo’jaliklarini rivojlantirish, aholini sifatli, ekologik toza 
mahsulot (go’sht, jun, mo’yna) bilan ta’minlash dolzarb masala hisoblanadi. 

Mavzuning dolzarbligi. Quyonchilikni rivojlantirishda turli yuqumli va yuqumsiz 
kasalliklar to’sqinlik qiluvchi asosiy omillardan sanaladi. Jumladan, pasterellyoz kasalligi 
quyonchilik xo’jaliklarida ko’p uchraydigan kasallik bo’lib, parenximatoz a’zolarda gemorragik 
yallig’lanish va septisemiya simptomlari , sodir bo’ladi va quyonlarning ommaviy nobud bo’lishi 
bilan tavsiflanadi. 

Pasterellyoz qo’zg’atuvchisi organizmga kirgach, juda tez ko’payadi. Ko’pincha 
quyonlarning butun populyatsiyasiga ta’sir qiladi. Kasallikdan quyonlarning 50-60 % qismi 
zararlanib, 80-85 % qismi nobud bo’lishi kuzatilgan. Bu quyonchilik tarmog’iga katta salbiy ta’sir 
o’tkazadi. 

Muammoning o’rganilganlik darajasi: Pasterellyozning dunyo miqyosida turli 
hayvonlarda va quyonlarda tarqalishi, klinik belgilari, patomorfologik o’zgarishlari, bakteriologik 
va patogistologik tashxislash, davolash va qarshi kurash, enzootik va epizootik holatda uchrashi, 
tarqalish darajasi hamda tezligi, qamrab olish ko’lami faqat kasallik etiologiyasiga bog’liq bo’lib 
qolmasdan, unga yordamlashuvchi sharoitlarga ham bog’liqligi bo’yicha ilmiy tadqiqotlar olib 
borilgan. Xorijiy olimlardan L.K. Abdel-Somie, D.H. Abdelhady, M.A. El-Abasy, Z.S.Al-
Lebbanl, S. Kruckenberg, MDH olimlaridan P.K. Bergxof, B.B. Maksimovich, A.A.Vashutin, 
E.S. Voronin, A.A.Sidorchuk, V.S.Sisaev kabi olimlar tomonidan olib borilgan va ilmiy jihatdan 
asoslangan nazariy hamda amaliy chora - tadbirlar ishlab chiqilgan. Pasterellyoz bakterial kasallik 
bo’lib, barcha  qishloq xo’jaligi hayvonlari, parrandalar, mo’ynali hayvonlar, odamlarda ham 
uchraydi. Pasterellyozning qo’zg’atuvchisini dastlab, Rossiyalik olim E.M. Zemmer 1878-yilda 
birinchi marta yirik shoxli hayvondan ajratgan va o’rgangan, 1880-yilda fransiyalik olim Lui 
Paster pasterellyoz qo’zg’atuvchisini parrandalardan ajratgan.1897-1900-yillarda Linner barcha 
guruhni umumiy Pasteurella deb atashni taklif qilgan, 1910-yilga kelib Lui Paster sharafiga 
kasallik qo’zg’atuvchisi Pasteurella kasalligi “pasterellyoz ”deb nomlangan. 

Quyonlarning pasterellyozi 1881-yilda Germaniyaning mikrobiolog va epidemiolog olimi 
Georg Gafki tomonidan ta’riflangan va dastlab qo’zg’atuvchi Pasteurella cuniculi deb 
atalgan.1880-yillarda birinchi bo’lib Lui Paster sharafiga Pasteurella multocida qo’yilgan. 
Quyonlar pasterellyozi o’ta yuqumli kasallik bo’lib , uning qo’zg’atuvchisi Pasteurella multocida. 

Pasterellyoz kasalligi qo’zg’atuvchisi Pasteurella multocida turiga mansub bakteriya 
bo’lib, dunyoda quyonlar orasida keng tarqalgan kasallik qo’zg’atuvchi hisoblanadi. Ushbu 
qo’g’atuvchi bilan kasallangan hayvonda 1-2 kunda o’lim kuzatilgan. Pasterellyoz qo’zg’atuvchisi 
hayvonning oziqlanishi, saqlash sharoiti, hayvonning rezistentligiga bog’liq holda rivojlanadi 

hamda tarqaladi. Bu kasallik bilan quyonlar zoti va yoshidan qat’iy nazar yil davomida kasallanishi 
mumkin. 

Pasteurella multocida, yuqori virulentli va oson yuqadigan kokkobakteriyalar bo’lib, 
quyonlarning eng muhim bakterial kasalliklaridan biri. Kasallik butun dunyo bo’ylab ishlab 
chiqarish korxonalarida katta iqtisodiy yo’qotishlarga olib keladi. 

Pasteurella multocida – katta bo’lmagan, gram manfiy, harakatsiz spora hosil qilmaydigan, 
ko’pincha alohida, juft va alohida holda zanjir bo’lib joylashadigan bakteriya. Barcha anilin 
bo’yoqlari bilan bo’yaladi. Kasal hayvonlar to’qimalarida pasterellalar kichik shaklda bo’ladi. 
Ular bipolyar metil sinka yoki Gimza Ramanovskiy bo’yog’i  bilan bo’yaladi. Yangi kulturada 
kapsula hosil qiladi. Pasterellalar fakultativ aerob , odatiy suyuq, qattiq ozuqa muhitlarida 37oC da 
o’sadi. Bakteriyalar o’ssa bulyon loyqalanadi. GPA da 3 shaklda: Silliq S, g’adir-budur R, mukoid 
M  koloniyalar kuzatiladi. Fermentativ xususiyati kuchsiz. Hozirgi kunda quyonlar pasterellyozi 
Pasteurella multocida qo’g’atuvchisining 6 ta tipi aniqlangan. A, B, D, C, E va F serotipi va bu 
tiplarning 16 serovariantlari mavjudligi haqida ma’lumotlar mavjud. Ularning patogenligi 
hayvonlarning turiga bog’liq. 

Quyonlar pasterellyozining tashxisi va klinik belgilari: Quyonlarda pasterellyoz 
ko’proq issiq-sovuq keskin o’zgarganda ( kuz va bahor fasllarida ), quyonlar zich saqlanganda, 
vitamin va mineral moddalar yetishmasa tez tarqaladi. Quyonlarda kasallik  o’tkir kechsa tana 
harorati ko’tariladi, lohaslik, anoreksiya, tumov, aksirish, ayrim holda diareya kuzatiladi va ular 
holsizlanib, 1-2 kunda o’ladi. Turg’un sog’lom xo’jaliklarda esa pasterellyoz surunkali kechib, 
rinit va konyunktivit (1-rasm ) belgilari paydo bo’ladi. Kamdan kam ich ketishi, fibrinoz yiringli 
pnevmoniya va teri ostida absesslar kuzatiladi. 

 
1.rasm. Pasterellyoz bilan kasallangan quyonda rinit va  konyunktivit belgisi 

 
Pasterellyoz quyonlarda enzootiya ba’zan epizootiya bo’lib tarqalishi mumkin. Infeksiya 

bilan zararlangan xo’jaliklarda quyonlarning 80 % qismi kasallikdan nobud bo’lishi va 
tuzalganlari qo’zg’atuvchi tashuvchi bo’lishi aniqlangan. Pasterellyozga oxirgi tashxis 
laboratoriya tekshiruvlariga asosan qo’yiladi.  

Ushbu kasallikka diagnoz epizootologik ma’lumotlar patomorfologik o’zgarishlar va 
albatta bakteriologik tekshirishlar natijalari asosida va zamonaviy tekshiruv usuli PZR va IFT 
orqali amalga oshirilishi ta’kidlangan. Pasterellyoz qo’zg’atuvchisi organizmga tushgach, kasallik 
quyonlarda tipik va atipik shakllarda namoyon bo’ladi. Birinchi holatda qo’zg’atuvchi limfa va 

qonga so’rilib, butun organizmning a’zo, to’qimalariga tarqaladi [8,9]. Kasallangan quyonlar 
ishtahasi yo’qoladi, nafas olishi tezlashadi, holsizlanadi, quyon bolalari emishdan bosh tortadi. 
Quyonlar tana harorati dastlab ko’tariladi 41-42oC va o’limdan oldin harorat 33-35oC gacha keskin 
pasayadi. O’tkir kechganida quyonlar1-2 kunda nobud bo’ladi.  

Xulosa. Quyonlar pasterellyozi quyonchilikda katta iqtisodiy zarar keltiradi.  Shu bois 
asosiy chora – prafilaktika, ya’ni vaksinatsiya va sanitariya qoidalariga qat’iy amal qilishdir. 
Pasterellyoz bo’yicha nosog’lom bo’lgan quyonchilik xo’jaliklarida qat’iy cheklov tadbirlari 
o’tkaziladi. Binolar  va  kataklar dezinfeksiya qilinadi. Yakunlovchi dezinfeksiya o’tkazilib uning 
sifati bakteriologik tekshirilgach hamda oxirgi kasal aniqlangan kundan 14 kun o’tgach , cheklov 
bekor qilinadi. 

